
Шӱргыял тӱҥ общеобразовательный школ


 

Шымлымаш пашам ямдылен: Григорьева

                                                              Елена Валериановна, Кӱшыл категориян

                                                                марий йылме да литератур туныктышо

4 октябрь, 2018 ий.
Сылнымут памаш деке йолгорным,

                                                                         Пӱрен огыл чылаштлан верешташ.

Пуэн Юмо марийлан ончылъеҥым:

                                                                          Кажнын чоныш вий-алым ешараш.
      Ты корныла пӧлеклалтын С.Г.Чавайнлан. Марий сылнымутын памашшинчажым верештше, ты сылнымут памашлан йомартлын да волгалтын ончыко йогаш полшышо, Шемер марийым эре ончыко ӱжшӧ ончылъеҥлан. С.Г.Чавайн лач сылнымут аланышке гына мондаш лийдыме кугу надырым пыштен огыл, тыгак марий журналистике тӱняшкат шке усталык ойыпшым шавалтен шуктен. Ты ойып Изи Корамас ял воктене верланыше пошкудо яллашкат шавалтын. Поснак палемдыман: Ярансола ялеш шочын-кушшо талантан изак-шольяк журналист-влак В.Л. ден В.Л.Егоровмытым. Изи Корамас ялынак уста журналистше, «Морко мланде» газетын тӱҥ редакторжо – А.А.Титов. А пошкудо Шӱргыялже – Л.Л.Яндаковын лӱмжӧ да одарланен шогышо чапле паша лектышыж дене чапланен ила. 
     Леонид Логиновичын суапле пашаж дене кугешнен, мыят шке шочмо мландемын чолгыж йӱлышӧ шӱдыржӧ нерген чон вошт каласкалынем. 
     Л.Яндаков 1933 ий 10 декабрьыште Морко район Шӱргыялыште шуко шочшан ешыште шочын. 1942-1949 ийлаште Шӱргыял школышто шинчымашым поген. Йоча жапше неле саманыште эртен гынат, вуйым сакен огыл, тунемашак тыршен: чыла предмет дене визытан отметке веле лийыныт. Кеҥеж каныш жапыште верысе колхозышто тӱрлӧ пашам ыштен 170 пашгечым шуктен. Леонид книгам лудаш йӧратен. Аваже ик гана веле огыл шылтален «малаш воч, керосиным пытарет» манын ойлен. 
      Ятыр, ятыр шымлымаш паша уло Л.Яндаковын журналистике пашалан шӱмаҥмаштыже С.Чавайнын надырже нерген. Мутлан, налаш «Морко мланде» газетнан тӱҥ редакторжын, А.А.Титовын  «Марий Эл» газет лаштыкыште савыкталтше «Пӱрышемлан ом ӧпкеле» шымлымаш пашажым, кудыжо писательын 80 ияш лӱмгечыжлан пӧлеклалтше лийын. Автор Леонид Логиновичын шарнымашыжым сера: «Ялыштына Балтик флотын морякше Александр Константинович Константинов - Сергей Григорьевич Чавайнын пеш кугу йолташыже ыле. Тудо мылам шыпак тӱрлӧ книгам лудаш пуэн. Авторжын лӱмжым йытыран шылтыме лийын гынат, «тидым Чавайн возен» манын шыпак шижтарен. Тудын библиотекысе чыла книгажым лудынам...» [1, 4с.]                 

       Туныктышо-влакын икшыве-шамычым волгыдо тӱняш лукмыштым ужын, Леонид Яндаков Моркысо педагогике училищыш тунемаш пура. Туштат пеш сайын тунемеш. Шӱдӧ теҥге стипендийжым ешлан полшаш шонен тӱрыснек ачажлан пуэн. Ныл ий игечын осал койышыжым ончыде йўр вошт, пораным, тӱтан мардежым сеҥен, кажне кечын эр-кас ял гыч Моркыш, Морко гыч мӧҥгыжӧ латик километр кутышым эртен. Тидыжак векат спортлан шӱмаҥашыже йӧным ыштен. 1953 ийыште, Моркысо педагогике училищым сайын тунем пытарымеке, пашашкат колтеныт ыле, - шарналта Леонид Логинович. - Но мый умбакыже тунемаш, химий да биологий дене келгырак шинчымашым погаш шонен, Марий педагогике институтыш естествознаний факультетыш тунемаш пурышым. Тушто илыш талын шолын. Спорт дене тугак пеҥгыде кылым кученам. Гимнастике дене нститутын чемпионжат лийынам. Но рушла сайын кутырен ом мошто ыле. Садлан туныктышо-влак шылтаренрак ойлен, оценкымат иземденыт. Йӧра ушем пеш тале лийын. Моло семын уэш пачаш лудын толашен омыл. Лекцийыште туныктышын каласкалымыжым тӱткын колыштынам, школышто, училищыште сайын тунеммемат полшен». [1, 4с.]
    Леонид Яндаков, 1958 ийыште институтым сайын тунем пытарымеке, Волжский районыш пашашке колтеныт. Ик ий школышто биологийым туныктымекыже, РОНО-шко инспекторлан налыныт. Самырык рвезын сай пашажым аклен, Марий комсомол обкомышто инструкторлан, варажым сектор вуйлатышылан шогалтеныт. Туштат кӱлеш семын пашам ыштен. 

    - Комсомол ийгот гыч лекмеке, мылам партий пашашке куснаш да Совпартшколыш тунемаш каяш темлышт, - каласкала юбиляр. – Но мылам партий паша пешыжак келшен огыл, садлан 1965 ийыште «Марий коммуна» газет редакцийыш куснышым. Тымарте газетлаше шуко статьям савыктенам гынат, редакцийыште пашам ыштымем литератур корныш шогалаш кугу ошкыл семын лийын. Тыште литератур йылмын сылнылыкшым келгынрак да кумданрак пален налынам. Варажым пӱрымаш Галина Сергеевна Чавайн дене ваш ыштен. Туддене пырля 1968 – 1975 ийлаште марий радио ден телевиденийыште шуко передачым ямдылыме. Калык «Пӱртӱс», «Эрвий» передаче-влакым йӧратен вучен. Шуко передачым Кугу Отечественный сарын участникше-влак нерген ямдылыме. Тудым войзаш Волгоградыш, Севастопольыш, Киевыш, Курскыш да моло вереат миен коштмо. Сӧй пасушто пырля кредалше-влакым тушко ӱжмӧ... Тудо жапым шарналтен кызытат куан шинчавӱд лектеш. Шуко ий дене ваш ужын кертдыме ветеран-влаклан вашлияш йӧным ыштыме... Кызыт ынде шарналташ веле кодеш. Но пӱрымаш дечын от шыл, 1975 ийыште шочмо Морко кундемыш «Марий коммун» газетын собкоржылан пашашке кайышым. Латкандаш ий жапыште уло районным тореш-кутынь шерын лектынам, мийдыме ик ялат кодын огыл, докан. Районышто сеҥымаш нерген мокталтен, уто-ситышым шылтален возенам. Шылталыме годым сыршыжат лийыныт, лӱдыктылашат толашеныт. Но мый, шке чын улмем пален, нимо дечын лӱдын чакнен омыл. [1, 5с.]
       Журналист паша жапыште Леонид Логинович шуко калык ойпогым поген. Ты материал-влак варажым произведенийлашкыже возын, пьесе, повесть да роман шочыныт.

     - Журналист пашам ом шукто ыле гын, векат писательжат ом лий ыле, -

шыргыжалеш Леонид Логинович.

     Сулен налме канышыш лекмекше уста да пагалыме журналист уло моштымашыжым да жапшым писатель пашалан пуа. Тыге «Пусаксолаште томаша» комедий (1995 ий), «Тулыкава» драме (1998 ий), роман-влак «Чоткар» (2000 ий), «Мамич Бердей» (2001 ий), «Онар» (2007 ий), «Сандалыкъеҥ» фантастик романын икымше книгаже (2006 ий) да моло шуко произведенийже савыкталтын лудшыжо-влакым куандарат. [4, 5с.]
       Калык писательын тазалыкше начаррак гынат, мӧҥгыштыжӧ ласка шинчен огеш керт. Нина пелашыже дене кеҥеж жапыште емыж- саскам погат, шыже велеш поҥгым шапашлат, шошо гыч шыже марте садыштышт пакчашсаскам ончен куштат. Ты жапыштак тудо возгалашат жапым муэш. Теве таче, шочмо кечынже, Шкетан лўмеш Марий кугыжаныш драме театрын артистышт тудын «Йӧратымаш? Йӧратымаш! Йӧратымаш...» комедийжым Морко калыклан ончыкташ тӱҥалыт. [2, 6с.] Серен шке шымлымаш пашаштыже «Морко мланде» газетын тӱҥ редакторжо А.А.Титов.
       Леонид Логинович Яндаков шке пашаже дене чумыр финн-угор тӱнясе калыкын пагалымашыжым сулен. 2007 ийыште тудын «Онар» книгаже «Литературная Финно-Угория» регион-влак кокласе фестивальыште «Эн чот лудмо марий книга» номинацийыште лауреат лийын, 2008 ийыште Эстонийыште «Родо-тукым калык-влак» программа дене келшышын премий дене палемдалтын. Калыкын йӧратыме писательже Марий Эл Республикын сулло журналистше, С.Г.Чавайн лӱмеш кугыжаныш премийын лауреатше, Российысе писатель ушемын членже, Марий калык писатель лӱм дене чапландаралтын. [3, 70с.]  А теле тылзын 10 кечын Леонид Яндаковлан 85 ий теме.    
         Пытартышлан иктым каласыман: Л.Л.Яндаковын журналист йогыныш шогалме корнышкыжо С.Г.Чавайн каласен мошташ лийдыме надырым пыштен. Сергей Григорьевич марий сылнымутын памашшинчажым кычал муын да почын коден гын, а Леонид Логинович ты памаш серым сылнымут чия дене сӧрастарыше-влак кокла гычын иктыже. Мыланна, Морко кундемнан тыгай лӱмлӧ шочшыжо-влак дене кугешнен илаш да нунын лӱмыштым чапландарен шогаш гына кодеш.

